
sebabnja kaoe timboelken itoe oeroesan, apatah The Tay Hou kombali djalanken iapoenja perboeatan boesoek dan kedjem?"

„Sekarang The Tay Hou tida bisa djalanken lagi iapoenja perboeatan boesoek dan kedjem...."

„E-'eh! mengapa djadi begitoe, apa brangkali ia soeda mampoes ditjekek setan pada tadi malem ?" memotong Tan Kie Hou.

„Kira-kira ampir sama djoega seperti ditjekek setan," saoet Tan A Toa, „tjoema sadja iapoenja kapala koetoeng dan ilang, tapi kamoedian orang katemoeken di atas medja pengadilan dalem kantoornja tikoan. Hoere!
ternjata Thian ada sampe adil, sebab achir-achir ia menghoekoem djoega pada itoe manoesia boesoek dan kedjem."

„Ach, kaoe moesti menoetoer dengen lebih beres, jangan lontjat sana-sini begitoe roepa, hingga membikin akoe djadi bingoeng sadja."

„Baeklah; tapi akoe harep siaoya djoega djangan saban-saban potong akoe poenja bitjara, sebab dengen begitoe djoestroe membikin akoe djadi tida
bisa menoetoer dengen beres. Tadi pagi koetika akoe disoeroe pergi membeli tembako tjoeihoen dan tjoalian oleh loya, baroe sadja akoe sampe di pasar, dengen lantes kadengeran rameh orang pada membitjaraken bahoea semalem The Tay Hou dan The Hoay Tjiong telah mati diboenoeh orang, sedeng bebrapa moeridnja The Tay Hou jang tinggal dalem itoe roemah, djoega semoeanja pada ilang koepingnja sabelah dan marika poenja koentjir semoea dipotong sampe djadi pada goendoel seperti hweeshio.

„Blakangan akoe pergi tjari taoe doedoeknja perkara jang terlebih terang, dari bebrapa orang jang banjak taoe dan denger itoe oeroesan dari boedjang-

